
	ఉ.	
చక్కనిరూపుతోఁ గలికి జగ్గున నిల్చినయట్ల నిల్చి తా

నిక్కముగాఁగ నన్నుఁ గరుణించుచుఁ జూచినయట్ల చూచి తాఁ

బక్కున నవ్వినట్ల నగి పైకొనఁగా గమకించినట్ల నల్

దిక్కులఁ గాననయ్యెడి మదిం దిగులయ్యెడిఁ దెల్పబోయినన్.



	 35







	క.	
ఆకామిని యటు నే నిటు, "కాకః కాకః పికః పికః" యటన్నవిధం

బై కవఁబాయఁగవలసెఁ బ, రాకా నావంకఁ జూడరా చెలికాఁడా.

	గీ.	
ఇఁక నశక్తునిరీతిని నేఁ దపింప, నొకఁడు కరుణింపనున్నాఁడె యుర్విలోన

మనము వేకువ వ్రేపల్లెదనుకఁ బోవ, వలయు నీవును బైనమై నిలువు మనిన.

	క.	
ఇది మంచి దనుచు నుద్ధవుఁ, డెదఁ బొదలుచు మాట నుబ్బనియ్యక యంతన్

బోవలె నట రుక్మిణీమణి, యుదుటుం బడుచులయెలుంగు లొగి వినఁబడఁగన్.

	క.	
మనమాటలు వినరుగదా, యని కొంకుచుఁ గృష్ణుఁ డుద్ధవా చూచితివే

యినుఁ డస్తమించు వైఖగి, మనలం గని డాఁగఁబోవు మహిమ చెలంగన్.

	క.	
దిగవిడిచి లోకబాంధవ, తగవే నీవేఁగ మనకుఁ దా నిది మేలా

పగలాయె ననుచుఁ బద్మిని, మొగిచినకే లనఁగఁ బద్మములు ముకుళించెన్.

	చ.	
పొడుచుట యాదిగా దనుజపుంజములం దెగటార్చి యార్చి తా

వడిఁ జరమాగ దానవుని పైఁబడి నాతపనుండు గ్రుంక వెం

బడి జగ మెల్లనున్ బొడువఁ బైకొనుచీఁకటి సోఁకుమూఁకచే

నదరుతుపాకిత్రాటి కొడియగ్గి యనం బొడసూపెఁ దారకల్.

	క.	
మడిగొన్న కటికచీఁకటి, కెడచూపక దీపకళిక లిండ్లఁ జెలంగెన్

వడిఁ దేంట్ల నంటనీయక, పొడసూపినకనరముకుళము లనగ మిగులన్.

	వ.	
అని యివ్విధంబున నవ్వనజనాభుండు గొన్నిప్రొద్దుపోకమాట లాడుచు, బెండ్లి

చవికలోనికిఁ జని యుద్ధవునిం బనిచి రుక్మిణీకేళికాగృహంబునకుం బోయి తదను

గుణప్రియభాషణంబుల సంతోషంబు సేయుచుఁ దనపయినంబునకు నుపాయంబు

గానక నెపంబు వెదకుచు మనంబున ఘనంబగు పరితాపంబునఁ బొరలుచుండె నంత

నక్కడ.

	క.	
తను నిదురఁబుచ్చి వేకువ, వనరుహనయనుండు చనినవార్త చిలుకచే

వెనుకన్ విని యారాధిక, ఘనతరశోకాబ్ధి మునిగి కళవళపడుచున్.

	సీ.	
ఒకరిఁ బిల్వఁగఁబోయి యొకరిపేరునఁ బిల్చు, నమ్మచెల్ల! యటంచు హరిఁ దలంచు

నొకటిఁ జూడఁగఁబోయి యొకటిఁ దప్పక చూచుఁ, దప్పుగ యిదియంచుఁ దనుగణించు

		 ఈ పేజీలో చివరి మార్పు 3 ఫిబ్రవరి 2022న 01:46కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

